
Artea ikasbide 
 

 Irekiera-data: ekainaren 6tik abuztuaren 31ra 
 

 Kokalekua: Hezkuntza gune berria 
 

 BBK Fundazioak babestua 
 
 

 EAEko ikastetxeetako sei eta hamabi urte bitarteko 115 ikaslek sortutako artelan 
originalak ikusgai izango dira Museoaren hezkuntza gune berrian 
 

 Artea ikasbide programaren helburua da haurrei eskola-curriculumaren gaien ikasketa 
erraztea, joko eta jarduera artistikoak eginda.  

 
 
Ibonekin oso ondo pasatu dut. Gauza asko egin ditugu: konstelazioen lana, loreen lana… Eta onena 
Guggenheim Bilbao Museora bisita eta Ernesto Netoren eta Richard Serraren eskulturak ikustea 
izan da. Ernesto Netoren lanak bikainak dira. Hitz horiek erabili zituen Getxoko San Ignacio Eskola 
LHIko 5. mailako ikasle batek Artea ikasbide programan izandako esperientzia azaltzeko. 
Hamazazpigarren ekitaldia bete du aurten programa honek. 

 
Eusko Jaurlaritzako Hezkuntza, Hizkuntza Politika eta Kultura Sailaren lankidetza eta BBKren 
babesa duela, berriki inauguratutako Guggenheim Bilbao Museoaren hezkuntza gune berrian 
kokatuko da erakusketa. Horrela, beraz, erakusketa gune gisa estreinatuko da, haurrak protagonista 
dituela.  
 
Oraingo honetan, Ainhoa Ortells, Naia del Castillo, Ibon Garagarza, Maider López, Manu 
Muniategiandikoetxea eta Jorge Rubio artistek diseinatu eta dinamizatu dituzte tailerrak, 
Guggenheim Bilbao Museoko hezitzaileen eta Euskal Autonomia Erkidegoko sei ikastetxetako 
irakasleren laguntzaz, eta sortze-proposamen ustekabekoak eta pertsonalak sortu dira bertan. 
 
Koloreak eta sentimenduak uztartu genituen proiektuan. Subjektiboa dela ohartu gara… Koloreak 
eta sentimenduak lotzean, gorria maitasunaren baliokidea dela adostu genuen. Hala ere, Oierrek 
eskua goratu zuen, haserre, eta gorriak haserrea adierazten duela, ez maitasuna, esan zuen. Beste 
zenbaitzuk ere bat egin zuten harekin eta ikasleak banandu egin ziren: maitasuna haserrearen 
aurrean. Bat-batean, talde bat txaloka hasi zen, Maitasuna! Maitasuna! esan eta erritmoari jarraituz 
mahaia kolpatuz. Ikasgelaren beste erdiak ere erantzun zuen: Haserrea! Haserrea! Horrela, guztiz 
jabetu gabe, egunero aurrean duten dikotomietako bat eszenifikatu zuten. Maider Lópezek 
anekdota hau kontatu zuen Trintxerpe-Pasaiako Karmengo Ama LHIko ikasleekin izandako 
esperientzia azaltzeko.  
 



 
Ilusioz eta fantasiaz betetako sei proiektu 
 
Artea ikasbide erakusketa osatzen duten 115 “artistak” Euskal Autonomia Erkidegoko sei 
ikastetxetakoak dira. 
 
Astrabuduako Ignacio Aldekoa LHIko 5. mailako ikasleek unibertsoa aztertu zuten, planetak, 
sateliteak, izarrak eta kometak modu abstraktuan adieraziz. Horretarako zenbait teknika erabili 
zituzten: surrealisten marrazketa automatikoa, collagea, grattagea eta ekintza-pintura, besteak beste. 
Ikasketa dibertigarri hau amaitzeko, 2014ko otsaila izeneko bideoa landu zuen taldeak, Ilargiak 
Lurrarekiko dituen faseak oinarri dituena. Bideoan ikasleen buruek bere inguruan 28 aldiz biraka ari 
den Lurra irudikatzen dute, urtero otsailean gertatzen den modura.  
 
Lezo LHIko 2. mailako ikasleak munduko haurren inguruan aritu ziren eta, horrela, kartoizko alfonbra 
handi bat sortu zuten paperezko farolak gainean jarriz; farola bakoitzak haur bat eta haren bizipenak 
irudikatu zituen. Kamisetak margotu zituzten espraia erabiliz, eta kamisetak janztean, talde bilakatu 
ziren; azkenik, kartoizko tapizaren gainean biribilean etzanda zeudela argazki bat atera zuten, mundu 
osoko haurren sinbolizatuz.  
 
Bilboko Iruarteta LHIko 4. ikasturteko 23 ikasleek Historiaurreko bizimoduak aztertu zituzten, bai eta 
labar-pinturek gizarte horien beharrak nola islatzen dituzten ere. Gure arbasoak imitatuz, paper 
kolatuzko haitzuloak sortu zituzten ikasleek, eta bertan, bizitzan ezinbestekotzat jotzen dituzten 
zenbait elementu marraztu zituzten.  
 
Getxoko San Ignacio Eskola LHIko 3. eta 4. mailako haurrek, bestalde, emozioak eta sentimenduak 
plastikoki adierazteko saiakera egin zuten. Teknika artistiko desberdinak erabili zituzten eta sinbolo 
pertsonalez betetako bandera handi bat sortu zuten. 
 
Trintxerpe-Pasaiako Karmengo Ama LHIko 5. eta 6. ikasturteetako ikasleek euskararen ezagutza eta 
euren arteko erabilera indartu zuten, talde osoaren parte-hartzea beharrezkoa zuten joko sinbolikoak 
eginez. Besteak beste, elkarlaneko joko bat asmatu zuten. Ikastetxeko patioko lurrean kartoi meheak 
jarri zituzten ilaran, bide bat irudikatuz, eta bidea aldatu egiten zen jokoan parte hartzen zutenek 
kartoi meheak mugitu ahala. Ekintza honen bidez, taldekideen arteko lankidetza eta enpatia 
areagotu zituzten.  
 
Azkenik, Bastida LHIko 5. eta 6. mailako ikasleek euren inguruko istorioak euskaraz kontatzen ikasi 
zuten. Haiek irudikatutako edo ipuin tradizionaletatik hartutako pertsonaiak protagonista zituzten 
kontakizun laburrak asmatu zituzten, eta pertsonaia horiek itzalen antzerki bateko eskultura bilakatu 
zituzten.  
 
Guggenheim Bilbao Museora egindako bisitan, ikasleek, ia sekula Bastidatik atera gabeak, ilusio eta 
poz handia adierazi zuten. Esperientzia oso atsegingarria izan zen haientzat. Gauzak ilusioz eta 
alaitasunez egiten direnean, are eta hobeto joaten dira, eta gure kasuan ere halaxe gertatu da. Haien 



irribarreak ikusita, merezi izan du. Horrela azaldu zuen Bastida LHIko irakasle Itziar Belaustegik 
Artea ikasbide programan izandako parte-hartzea. 
 
New York-Bilbo 
 
1999az geroztik, Artea ikasbide programak parte hartzen duten ikasle, artista eta irakasleei aukera 
eman die arte-hezkuntzaren bidez kultur trukean aritzeko Lehen Hezkuntzako Euskal Herriko 
ikastetxeen eta New Yorkekoen artean. Ikasturte honetan barrena, bi taldek, Trintxerpeko 
Karmengo Ama LHIkoa, bata, eta New Yorkeko Bronx auzoko PS 86, bestea, argazkiak, posta 
elektronikoak eta beren proiektu artistikoen informazioa trukatu zituzten, bai eta beren inguruneko 
informazioa ere. Maider López eta Molly O’Brien artisten laguntzaz, haurrek beste herrialde bateko 
ohituren berri izan zuten; New Yorkeko taldeak euskarazko zenbait hitz ikasi zituen eta Euskadikoak 
Bronxeko ikasleen etnia anitzen aberastasuna ezagutu zuen.  
 
Hamazazpi urtez Artea ikasbide  
 
2.496 ikasle, 28 artista, eta EAEko hiru hizkuntza-ereduetako Lehen Hezkuntzako 174 irakasle eta 121 
ikastetxe 1998tik aritu dira lankidetzan Guggenheim Bilbao Museoko hezitzaileekin, Artea ikasbide 
programa lantzen. 
 
Hezkuntza-programa hau New Yorkeko Solomon R. Guggenheim Museum-en sortu zuten. 
1970ean, Natalie K. Lieberman mezenasek jarri zuen abian, hiriko Lehen Hezkuntzako ikastetxe 
publikoetan arte-irakaskuntza kendu zutenean, egoera horri erantzuteko. Aurten, Natalie K. 
Liebermanen biloba Anna Kovnerrek parte hartu du Artea ikasbide erakusketaren aurkezpenean; 
Kovner New Yorkeko Solomon R. Guggenheim Museumeko hezkuntza batzordeko kidea da.  
Programaren helburua da eskola-curriculuma sendotzea jarduera artistikoen bidez, eta edozein arlo 
har dezake, besteak beste, Ingurunearen Ezagutza, Matematikak, Hizkuntza eta Literatura. Aldi 
berean, ikasleei irakatsi egiten zaie munduari sormenez eta beren kabuz begiratu diezaioten, 
idazketa eta mintzamena hobetu ditzaten, eta zenbait balore bereganatu ditzaten, hala nola, talde-
lana, bizikidetza beste kulturekin, edo ingurumenarekiko errespetua.  
 
 
Informazio gehiagorako: 

